
DISKURSU SUA EXELÉNSIA PREZIDENTI PARLAMENTU NASIONÁL 

IHA OKAZIAUN SERIMÓNIA LANSAMENTU LIVRU LEI UMANITÁRIU 

INTERNASIONÁL 

PN, 15 OUTUBRU 2019, TUKU 15:00 OTL 

 

Exelénsias… 

Meza Parlamentu Nasionál, Líderes bankadas, 

Reprezentante Estadu Ministru Negósiu Estranjeiru, Sr. Dionisio Babo Soares 

Señora Sekretária-Jerál Parlamentu Nasionál, 

Adjuntu Xéfi Delegasaun Rejionál Komité Internasionál Cruz Vermelha ba Timor 

Leste no Indonésia, Sr. Dany Merhy, 

Prezidenti Cruz Vermelha Timor Leste, Sra. Madalena Hanjan 

No Partisipantes sira hotu… 

 

Ba dahuluk hau hakarak hato’o hau nia agradesimentu ba konvidadus sira 

ne’ebé partisipa iha serimónia lansamentu livru konaba promove respeitu ba Lei 

Umanidade Internasionál nian husi Cruz Vermelha Timor Leste. Lansamentu 

livru ida ne’e organiza hamutuk entre Cruz Vermelha Timor Leste no 

Sekretariadu Parlamentu Nasionál. Parlamentu Nasionál hatudu nia 

kooperasaun ho instituisaun seluk, liu-liu intituisaun sira ne’ebé nia atividade 

liga direitamente ho povu doben Timor Leste nia moris lor-loron. 

Konvensaun Direitu Umanitáriu Internasionál mos kuñesidu nudar lei ba 

konflitu armadu ne’ebé inklui Convenções de Genebra no Konvensaun de Haia 

(Den Haag), hamutuk tratados, jurisprudênsia no direito internacional nebe tuir 

iha nia okos. Direitu Umanitáriu Internasionál estabelece komportamentu no 

responsabilidades das países sira nian iha funu, estado sira ne’ebé neutros no 

indivídu envolvidu  iha funu, katak, entre sira nebe involve iha funu no ema sira 

nebe protegido, geralmente signifika katak regras protesaun ba ema civis sira iha 

funu nia laran. 

 

Exelénsias sira… 

Lei humanitario Internasional  obrigatório ba países vinculadu sira liu-liu akordu 

relevantes sira iha lei ida ne’e. Violasaun ba direito humanitário internasional 

bolu nudar krimes de Guerra no hetan konsekuénsia boot tebes tantu ba país sira 

no mos pesoas sira nebe responsavel. 

 

En jerál, Lei Umanitáriu Internasionál bele fahe ba rua mak : 

1. Leis ne’ebé regula lalaok funu no material sira nebe bele uza iha funu nia laran 

nebe bolu mos konvensaun de Haia (Hague Conventions) ou Leis da Guerra de 

Haia  

2. Lei ne’ebé existe atu proteje kombatentes no civil sira nebe hetan efeitos husi 

funu /Guerra nebe kuñesidu ho konvensaun Genebra (Geneva Conventions) ou 

Leis da Guerra de Genebra. 

 

 

 

 

 

 

Ne’e atu dehan katak iha conjunto de regras ne’ebé buka atu limita efeitu husi 

conflito armados hasoru ema no objetu nebe kunhesidu mos nudar lei konaba 

konflitus armadas nian inklui iha laran konaba material sira ne’ebé bele uza no 

labele uza iha konflitus armados nia laran. 

 

Lei Umanitáriu Internasionál ne’ebé ita koalia agora dadauk parte ida ona husi 

ramo (ramo) husi direito internasionál. Iha liafuan seluk ita bele dehan katak Lei 

Umanitáriu Internasionál halo parte ba  Lei Internasionál.  

 

Komite Crus Vermelha mak úniku instituisaun ne’ebé temi explisitamente iha 

Lei Umanitáriu Internasionál nudar autoridade kontroladora (controlling 

authority). Tamba hanesan temi iha misaun Cruz Vermelha Internasionál nian 

katak iha kualkér konflitu Komitê Internasionál Cruz Vermelha (CICV) nudar 

organizasaun imparsiál, neutru no independente, nia misaun meramente nudar 

misaun umanitária, nebe proteje moris no dignidade vítima funu no vítima husi 

violência no tenke presta assistência ba sira.  

 

Exelénsias sira… 

Cruz Vermelha Timor Leste, hari’i desde tinan 2000 ho edifísiu nebe simples ho 

nia funsionariu hamutuk nain 50, maibé tinan ba tinan Cruz vermelha komesa 

dezenvolve nia an no nia kuantidade atividade mos sae ba bebeik. Cruz 

Vermelha mos tuir informasaun ne’ebé ita hetan katak iha nia rede iha distritu 

hotu iha  

 

 

 

 

 

 

Timor Leste, seidauk tan ho nia parseiru sira ne’ebé ativo tebes. Atividade Cruz 

Vermelha Timor Lste mos kobre resposta ba emergência desastres nian, 

prestasaun assistência primeiros socorros no serviços de saúde, água no 

saneamento, prevensaun ba HIV/AIDS no mos konsiensializa princípios no 

valores humanitários entre jovens sira.  

 

Maibé hau hakarak reafirma fali katak organizasaun ida ne’e laos organizasaun 

foun ba povo Timor Leste. Tamba Cruz Vermelha Timor Leste hari’i, ita kuñese 

ona  Cruz Vermelha Internasionál ne’ebé sempre tulun ita nia povo kuandu sira 

hetan persegesaun durante tinan 24 nia laran, iha rejistensia nia laran. Tamba 

ne’e hau bele dehan katak; organizasaun Cruz Vermelha Internasionál iha ona 

Timor Leste wainhira povo Timor Leste moris iha situasaun defisil nia laran.  

 

Exelénsias sira… 

 

Timor Leste ratifika ona Konvensaun Genebra 1949 iha 2003, depois protokolu 

rua tan iha 2005 no terseiro protokolu adisional iha 2011. Depois Timor Leste 

mos produs legislasaun ida nomeru 12 2009 konaba protesaun ba emblema Cruz 

Vermelha nian no konaba direitu ba labarik, asina mos protokolu sira konaba 

labarik iha konflitu armada no mos konaba regras Lei Servsu militár nebe 

hateten rekrutamentu membru Forcas Armadas tenke iha tinan 18 ba leten. 

 

 

 

 

 

 

 

 

Tamba ne’e, mak livru ida ne’e importante ba ita hotu, liu-liu membru 

Parlamentu Nasional sira hodi hatene didi’ak lei umanitária nian no garante 

katak lei ida ne’e aplikável iha Timor Leste. Iha pagina 31 livru ida ne’e koalia 

konaba saida mak deputado ou membru parlamentu sira bele halo. Hateten 

katak membru parlamentu sira bele promove respeitu ba Lei Umanitária 

Internasionál inklui garante katak estado parte husi tratadu husi Lei Umanitária 

Internasionál ida ne’e ne’ebé, signifika katak lei sira ne’ebé ita produs iha 

parlamentu tenke inklui mos norma sira ne’ebé existe iha Lei Umanitária 

Internasionál. Parlamentu mos apoio atividade sira sosializasaun lei ida ne’e ba 

iha komunidade sira. 

 

Hanesan ita hotu hatene katak parlamentu mak úniku reprezentante povo, no 

nia papél importante mak legislasaun no desizaun polítika sira. Tamba ne’e 

Parlamentu Nacional sempre suporta kualkér atividade ne’ebé fo benefísiu ba 

povo Timor Leste. 

 



6 
 

Hau espera katak iha futuru kooperasaun Parlamentu Nasionál ho Cruz 

Vermelha Timor Leste  bele lao diak hodi fo tulun ba ita nia populasaun sira, liu-

liu sira ne’ebé hela iha área rurais no remotas sira. 

 

Obrogadu Barak. 

 

 
 


